
Tes o ritmo do mar
prendido no teu soño.
Escoita, corpo, a pel
embriagada
pola luz.
No teu fulgor exclamas
a túa patria,
a túa urdime infinita
de tenrura.
Levas no centro da túa carne,
puro animal ferido,
unha brasa de amor.
Escoita, corpo, ese abismo,
esa celebración
que arde
no destino
      

Escoita, corpo, o teu desexo,
esa voz luminosa,
ese tacto interior.
A raíz secreta do mundo,
a fibra do teu ser.
Como un fío que queima
o teu alento.
O xemido do sangue
na noite.
Escoita, corpo, o teu clamor
profundo,
a túa elevación diúrna.
En ti canta a semente
e o fogo.
En ti vive unha estrela 
futura.


